
Milaka agiri arakatu ditu Paul Arzakek azken 53 urteetan. Nafarroan izan
diren ehunka sorginkeria prozesuetako datuak bildu ditu 443 orrialdetako
Sorginkeriarena gurean liburu mardulean eta ateratzen duen ondorio nagusia da
XV-XVI. mendeetako sorginkeria akusazio masiboek gehiago zutela muntaiatik
egiatik baino. Arrazoiak: interes ekonomiko, politiko eta sozial handiak eta baita
partikularren arteko liskarrak ere. Deus berririk ez laino guztien azpian.

Urte asko daramazu gaiaren
inguruan ikertzen. Dokumentazio
asko dago?

Nafarroan bai, zorionez. Nafarroako
konkistaren denboran, eta ondoren ere,
eskumenen eztabaida bat egon zen: zein
botereri ote zegokion sorginkeria sala-
ketak epaitzea. Hori dela eta, sorginkeria
kasu asko hemen epaitu ziren eta proze-
su zibil horiek aurki daitezke orain Na-
farroako Artxibo Nagusian. Gehienetan,
inkisitorialak baino interesgarriagoak
dira eta, gainera, testuinguru soziala
ulertzeko askoz aberatsagoak. Beste toki
batzuetan, aldiz, Logrofion (Espainia)
edo Simancasen (Valladolid, Espainia),

adibidez, dokumentazio asko galdu zen.
Bibliografia ere ugari dugu. Azpimarra-
tzekoa da, besteak beste, Gustav Hen-
ningsen daniarraren ikerlana. Sorgin-
keriaren fenomenoan munduko aditu
handienetakoa da eta bere dokumen-
tuak eta bibliografia fondoa NUPi pasa
zizkion joan den urtean.

Sorginkeria tradizionala eta talde
sorginkeria ez direla gauza bera
diozu. Zein da desberdintasuna?

Ez daiteke esan zehazki noiz hasi zen
sorgintzaren inguruko sinesmena. Ho-
rren aztarnatzat har daitezke leize zu-
loetan ageri diren historiaurreko iru-

diak, edo horrela interpretatzen dira
behintzat. Bukatu, aldiz, sinesmen ho-
riek ez dira bukatu, baina eboluzionatuz
joan dira.

Sorginkeria tradizionalaren arabe-
ra, ekaitzak edo uzta txarrak sorginek
eragindakoak ziren. Oso desberdina da,
aldiz, XVI. eta XVII. mendeetan Euro-
pa osoan hedatu zen sorgin-jazarpen
erotua. Hugh Trevor-Roper eta Gustav
Henningsen ikerlariek witch-craze eta
brujomania deitu zioten honi hurrenez
hurren; parekotzat jo daiteke Julio Caro
Barojaren brujeria colectiva, eta nik eus-
karaz talde-sorginkeria erabiltzea pro-
posatzen dut.

Historian lizentziaduna Bartzelo-
nako Unibertsitate Autonomoan.
1987an Euskal Herriko Historia argi-
tara eman zuen. Bidasoa lkerketa
Zentroko bazkidea da. Irakasle ari-
tu da urtetan, gehienbat Bigarren
Hezkuntzan, duela 12 urte erretiroa
hartu zuen arte. Artikulu eta ikerlan
ugariren egilea da. Sorginkeriaren
aferari dagokionez Brujeria, frontera
y poder (Bilduma, 13, 1999), 1670.
urtea. Nafarroako sorginkeriaren miti-
fikazio maltzurrari buruz (Uztaro, 43,
2002) eta El aquelarre, una invencion
afortunada (Gerénimo de Uztariz,
23-24,2008) ditu lan ezagunenak.

Noiz izan zen sukar horren garai
gorena?

XVI.-XVII. mendeetan. XVI. mendean
Europan barna hedatzen doan tal-
de-sorginkeria hori hona iritsiko da
Nafarroa Beheretik sartuta. Urtetan
judutarrei, herejeei, ijitoei edo kata-
roei leporatutako akusazio guztiekin
eredu bat sortu zuten, gerora ustezko
sorginei aplikatuko zietena. Haurrak
akabatzea, lapurretak egitea, uztak
hondatzea, hegaka ibiltzea... halako
astakeriak leporatzen zizkieten eta
horrela sortzen joan zen talde-sorgin-
keriaren irudia.

XV. mendean izurrite ikaragarri bat
izan zen. Nafarroako populazioaren
erdia hil zen, Peio Monteano historia-
lariak frogatu zuen bezala. Honekin
batera, hormate urte latz batzuk izan
ziren eta jendeak jakin nahi zuen zer-
gatik edo noren erruz gertatzen ziren
gaitz horiek guztiak.

Nik hiru uholde edo bolada zehazten
ditut sorginkeriaren zabalkundean, 130
urtean zehar. Lehen uholdea 1525etik
1540ra doa. 1525eko Nafarroa Garaian
bi eremutan izan zen sorginen jazar-
pena: urtarriletik abuztura ekialdean
(Erroibar, Aezkoa, Zaraitzu eta Erron-
kari), Errege Kontseiluko Pedro de Ba-
lantzaren ardurapean hamahiru lagun
eta 25 bat soldadu ibili ziren sorginen
bila. Gero, abuztutik aurrera, mende-
baldera joan eta Doneztebe inguruko
kontzeju batzuk arakatu zituzten. Ho-
rren atzean daude konkista gauzatu be-
rria eta barruko gatazkak, interes poli-
tiko, sozial eta ekonomikoak, jauntxoen
eta menpekoen arteko liskarrak, edo
herritarren arteko haserreak. Horiek
guztiek elikatzen zituzten salaketak,
inguruko lurraldeetan gertatzen ari zen
bezala (Jaka, Ribagorza, Tenako harana,
Okzitania...)

Bigarren uholdea 1540tik 1575era
arte luzatzen da eta hirugarrena 1575
eta 1620 bitartean. Azken horretan
izen batzuen arteko lotura oso interes-
garriak ikusten ditut nik. Agian gehie-
gi arriskatzen dut, baina elkartzen dut
Araizko bailaran gertatutako akusa-
zioen segida Lapurdikoarekin eta Baz-
tan Bidasoakoarekin, hau da, 1610eko
Logrofioko prozesuarekin.

Frogatzerik ez dut, baina harrema-
nak ikusten ditut pertsonaia garran-
tzitsu batzuen artean: Fray Le6n de
Aranibar, esate baterako, Urdazubiko
abadea, diruduna eta boteretsua zen,
eta aldi berean, Gaztelaren aldeko es-

pioiak ordaintzeko dirua eskuratzen
zuen. Horrek bazuen harremana Na-
farroako diruak kontrolatzen zituen
Anduezarekin, Araizko alkate iraun-
korrarekin, eta berdin Urtubia-Altza-
teko jaunarekin eta beste agintari ba-
tzuekin. Horiek ere diru asko irabazi
zuten Irufieko Zitadelaren eraikuntza-
rekin. Gaur egungo abiadura handiko
trenaren lanekin alderatu liteke, han
ere interes ekonomiko eta politiko asko
zeudelako jokoan. Gizon horiek guztiek
sare handi eta eragin handikoa osatzen
zuten. Pelikula bat egiteko moduko tra-
ma. Testuinguru horretan sorginkeria
salaketak ugaldu egin ziren han eta he-
men, kasu askotan interes horien ara-
bera, Inkisizioak dena baretu zuen arte.

Inkisizioak baretu?

Inkisizioak salbatu zuen jende pila
hemen Euskal Herrian, sorginkeria
aferetan. Henningsenek aspaldidanik
esaten du hori eta egia da: sorginke-
rien kasuetan inkisizioa arraziona-
lagoa izan zen bertako epaile zibilak
baino. Haurren testigantzarik, adi-
bidez, ez zuten onartzen. Logrofioko
1610eko auzi garrantzitsuan hiru
inkisidore zeuden. Bik akusazioetan
esaten zena sinesten zuten, baina hi-
rugarrenak, Salazar y Friasek, zalan-
tzak zituen. Horri 'sorginen abokatua’
deitzen zioten.

Salazar y Friasek Irufieko apezpi-
kuaren sostengua izan zuen. Apezpiku
hori Venegas y Figueroa zen eta Inki-
sizioaren ikuspuntutik ez zen edonor:
1606an hartu zuen Iruiieko gotzain
postua, 1600az geroztik Madrilen In-
kisizio Gorenaren mahaiko kidea izan
ondoren. Venegasek postuan zera-
man urte gutxi horietan, bertakoekin
harremanean sartu zen eta bertako
kulturari begirunea eta laguntzeko
nahia erakutsi zuen. Horrela, 1609an
eta 1610ean euskarazko poesia lehia-
ketak antolatu zituen. Henningsenek
haren biografian azpimarratzen ditu
apezpiku horrek sorginkeriari buruz
egin zuen ikerketa pertsonala eta, ba-
tez ere, talde-sorginkeriarekiko era-
kutsitako eszeptizismoa.

Nolakoa izan zen Logroiioko auzia?
1610eko Logronoko Fede Autoa ikara-
garria izan zen. 30.000 pertsona ingu-
ru bildu ziren 10.000 bizilagun zituen
hiri hartan. Fede autoaren muntaiaren
helburua zen hots handiko antzezpe-
nak egitea gaizkileen epaiketa eta zi-



o o

e
=

E

gorra publikoki erakusteko. Irufiean ere
festa moduan bizitzen ziren exekuzioak.
San Frantzisko plazan zegoen preson-
degia, gaur egun liburutegia dagoen to-
kian, eta handik, tronpeta hotsen artean,
Takonerara eramaten zituzten sorginak
jendearen aurrean erretzera.

Logrofion Zugarramurdiko 53 pertso-
na epaitu eta horietatik hamaika su-
tan hiltzera kondenatu zituzten
eta horren ostean eromen
kolektiboa zabaldu zen
modu ikaragarrian. Ha-
rri bat altxatu eta ha-
malau sorgin agertzen
ziren nonahi. Salazar
y Friasek dio une ba-
tean Baztan-Bidasoan
bazirela 2.000 eta piko
haur salatuta sorgin be-
zala. Zer gertatzen zen?
Zugarramurdin populazioa-
ren kasik %30 eta Donamaria
kontzejuan %60 zeuden akusaziopean.
Horrek esan nahi du hamar lagunetatik
sei sorginak zirela? Rojas inkisidore na-
gusiak ezin zuen hori sinetsi.

Fede-autoaren ondorengo hila-
beteetan sukar gisako bat sortu zen
eskualde osoan eta hori dela eta, In-
kisizioaren Kontseiluak Nafarroako
mendiak bisitatzeko agindu zion Sa-
lazar y Friasi, lehen eskuko informa-
zioa eta testigantzak biltzeko. Agindu
bat eman zion gainera: aitorpenik ez

Hasi ziren esaten
deabrua ongi moldatzen
dela emakumeekin eta
horregatik jendea erotzeko,
gaixotzeko edo hiltzeko
ahalmena zutela
begiradan”

behartzeko eta zalantzan jarri ziren ka-
suetan mehatxurik ez egiteko. 1611ko
maiatzetik aurrera ia zortzi hilabetez
ibili zen inguru hartan sorginkeria-su-
kar betean. Milaka lekukotasun funs-
gabe eta kontraesankor bildu zituen,
akelarreak gertatu zirenaren froga sen-
dorik aurkitu ezinik.

Ikerketa hori eta urte batzuk lehe-
nago Irufiean apezpiku egona
zen Bernardo de Sandoval y
Rojas inkisidore nagusia-
ren jarrera erabakiga-
rriak izan ziren eromen
kolektibo horri amaie-

ra emateko unean.

Hori 1614ko Isilta-
sun ediktuarekin iri-
tsi zen?

Inkisizioak ediktu hori ar-
gitaratu zuen sorginkeriaz
hitz egitea debekatzeko. Horre-
la amaiera eman zitzaion prozesu eta
akusazio uholde horri. Hortik aurrera
injuriengatik epaitu ziren kasu batzuk,

baina modu indibidualean.

Sorginen erreketari amaiera eman
zitzaion Espainian 1614an. Hori egin
zuen lehen herrialdeetako bat izan zen.
Ondoren sorgin-ehizaren gainbehera
etorri zen, goranzkoa etorri zen bezala.
Ez zen bat-batekoa izan, eta ez zen toki
guztietan batera gertatu. Kristauen ar-
teko erlijio-gerra gogorren ondoren, no-

labaiteko bizikidetza-garaia etorri zen:
estatuak indartu ziren, eta beren arteko
mugak aldatuz eta gero sendotuz joan
ziren; zientziek aitzina egin zuten, eta
[lustrazioari atea zabaldu zitzaion. Oro
har, Espainiako Estatuan 1614ko bareal-
dian Eliza Katolikoak eta Inkisizioak sor-
ginen jazarpena baretzeko ekimenetan
garrantzi handia izan bazuten, Frantzia-
ko Estatuan erregeak eta gorteak izan
zuten; Polonian, aldiz, sorgin-jazarpe-
nak indartu egin ziren 1676tik 1725era
eta Hungarian ikaragarria izan zen 1710
eta 1750 artean, adibidez.
Talde-sorginkeriari buruzko ideiak
isurtzen eta moldatzen joan ziren gi-
zartearen goi-mailetatik behekoetara.
XV. eta XVI. mendeetan bereziki auzi eta
sermoien bitartez irudikatu zena, XVII.
eta XVIII. mendeetan, oro har, alderan-
tzizkoa izan zen. Goi mailako gizartea
filosofia mekanizista eta kartesiarra
onartzen joan zen eta, aldi berean, gizar-
te mailen arteko hesiak handitu ziren.
Herritar xumeak sorginkeria tradiziona-
len sinesmenera itzultzen hasi ziren eta
sasi-jakintsuek, beren aldetik, sineskeria
mespretxagarritzat hartu zuten.

Zergatik sorginkeria ez zen hemen
bezainbeste zabaldu penintsulako
beste toki batzuetan?

Beste ‘etsai’ batzuk zituztelako: juduak,
moriskoak... Sorginkeria Galizian, hemen
eta Pirinio aldean garatu zen gehienbat.

Euskaraz mintzo ziren akusatuak
babesik gabe zeuden epaiketa
saioetan?

Bai, hala da. Prozesu guztiak erdaraz egi-
ten ziren. Itzultzaileak behar zituzten
Nafarroako ia toki guztietan. Galdeke-
tak eta dokumentazioa erdaraz zeuden
eta testigantzetan tarteka agertzen zi-
ren euskarazko erantzun bakan batzuk.
Gainera, kontuan hartu behar dugu tor-
tura bitartez lortzen zituztela bilatzen
zituzten erantzunak. Tortura onartuta
zegoen sistema bezala. Faltzesko Jaunak,
adibidez, dokumentu batean esaten du
Errege Kontseiluak bidalitako Balantza
funtzionario gupidagabeari bost ordu
emanez gero, sorginak atera ditzakee-
la nonahi. Sorginkeria kasuengatik edo
berdin lapurretak edo beste delituenga-
tik akusatutako euskaldunak beti babe-
sik gabe gelditzen ziren.

AKkelarre hitzaren inguruan zer

ondoriotara iritsi zara?
Akelarrea gezur hutsa da. Aker larrea

erabiltzen zuten toki batzuetan men-
diko magalak eta gune malkartsuetan
ahuntzak besterik ibiltzen ez ziren to-
kiak deitzeko. Gaskonian landubouc edo
Nafarroa Beherean askotan boquelane
ere erabiltzen zen. Nire ustez, Ledn de
Aranibar Urdazubiko abadea eta Araitz
aldeko beste agintari batzuk hasi ziren
esaten bazegoela toki bat, aker larre bat,
non sorginak biltzen ziren. Izen hori za-
baltzen joan zen eta Logrofioz geroz-
tik besterik ez da gehiago agertzen.
Horrela Sabath eta beste izen batzuk
bazterrean gelditu ziren prozesuetan,
nahiz eta jendeak halakorik ez erabili.
2000. urtearen inguruan Maite Lakar
ikertzaileak Baztango, Malerrekako eta
Bortzirietako ahozko tradizioa aztertu
zuen sakonki eta lan horrek argi erakus-
ten du akelarre hitza ez dela inoiz oso
hedatua egon jendearen artean. Talde-
sorginkeria muntaia horiek eraikitzeko
beste elementu bat izan zen. Mespretxu
edo bazterkeria kutsua eman zioten hitz
horri, gaur egun ‘zulo’ hitzarekin gerta-
tu den bezala. Gaztelaniaz ‘agujero’ eta
‘escondrijo’ hitzak badira, baina ‘zulo’
erabiltzen dutenean ez dute gauza bera
adierazten. Nire irudiz, akelarre hitza-
rekin gauza bera gertatu zen.

Zer beste gezur gehiago dago
sorginen inguruan?
Tximiniarena, adibidez. Esaten zuten
sorginak erratzaren gainean ibiltzen
zirela eta tximiniatik ateratzen zirela.
Hego Euskal Herrian, ordea, etxe han-
diek baizik ez zuten tximinia. Bizi bor-
dek, baserriek eta herriko etxeek ez.
Horrelako kutsatzeak gertatzen dira.
Apoaren ustezko botereen inguru-
koa ere muntaiaren barnean sartzen
zen. Eta berdin emakumeen aurka
esandakoak. Sorginkeriaren arriskua

Hitzen, ekintzen eta errimen eztanda.
Herri bat BERRIAren kulturaren plazan.

handitzeko, deabruaren boterearen
gorakada sustatu zuten. Hasi ziren
esaten deabrua ongi moldatzen dela
emakumeekin eta horregatik jendea
erotzeko, gaixotzeko edo hiltzeko
ahalmena zutela begiradan. Eta esa-
ten zuten emakumea zenbat eta zaha-
rragoa, ordun eta makurragoa zela,
hilekoa galduta, odol garbiketarik ez
zutenez egiten, pozoi guztia begietan
biltzen zutelako.

Histeria kolektibo hori pulpitutik
pulpitura zabaltzen zen. ®

